
Adam-gum atchiŋagaa tuvaaqatini 
Eve-mik, qanukkii aakauruq 
iluqaiññun iñuuruaguruanun. 



Nimiġiagguuq pisaasuġniqsrauŋaruq 
niġrun Atanġum God-auruam 
savaaġiŋaraŋiññiñ. Nimiġiam 
apiġigaa aġnaq, “God-im tavra 
uqallautipiaqpatin niġitquŋił̣ł̣utin 
nallipayaaŋanniñ napaaqtut 
nautchiaqagvigmi?”



“Niġiyumiñaqtuguk 
siiġñaŋiñiñ 
nallipayaaŋisa 
napaaqtut 
nautchiaqaġvigmi,” aġnam kiugaa, “aglaan 
napaaqtumiñ qitqaniittuamiñ. God-im 
uqallautiŋagaatiguk niġitquŋił̣ł̣unuk 
siiġñaŋanik, aksiquŋitkaa 
unnii; niġituaġumnugguuq, 
tuquniaqtuguk.”



Nimiġiam kiugaa, 
“Taamna iḷumun 
inŋitchuq; 
tuquniaŋitchusik. 
God uqallaŋaruq tainna qanukkii iḷisimaruq 
niġiguvsik irrasik agmaġniaqtut, aasii 
iḷiñiaqtusik God-itun iḷisimallasiḷusik 
nakuuruamiglu 
nakuuŋitchuamiglu.”



Aġnam tautuŋagaa qanutun 
qiñiyunaqtilaaŋa napaaqtuq qanutullu 
siiġñaŋich nakuuniaqtilaaŋich niġiruni, 
isumaŋaruġlu aliuġnaqtuaguniaqtilaaŋa 
isumaturuaġuġumik. Tavraasii 
tigusivḷuni siiġñamik iḷaŋa niġiŋagaa. 
Aitchuqługuasii 
iḷaŋanik uiñi, 
piqatigirani, aasii 
uiŋata niġimmigaa. 



Niġianigluqqaaqtumiŋ, 
kaŋiqsimmatiniŋaruk iḷitchuġivlutiglu 
annuġaisilaamignik; tavraasii 
miquŋagaich akutuqpaŋich fig-gich 
atautchimun aasii taluvlutik ilimignun.



Aglaan 
Atanġum 
God-im ququulagaa 
aŋun, “Sumiitpich?” Aŋutim kiugaa, 
“Tusaaraqpiñ nautchiaqaġvigmi; aasii iqsitchakłuŋa 
iriqtuaŋa iliŋniñ, qanukkii annuġaitchuŋa. Kia 
uqallautivatin annuġaiññivḷutin?” God-im apiġigaa. 
“Niġiran siiġñaq niġitquŋitchaġa?”



Aŋutim kiugaa, “Aġnam qaisaqpich 
itqatigitquvluŋa aitchuqtaani siiġñamik, aasii 
niġiraġa.” Atanġum God-auruam apiġigaa 
aġnaq, “Summan tainna piruatin?” Aġnam 
kiugaa, “Nimiġiam pisaasuġmiaġunmigun 
sagluqivluŋa niġipkaġaaŋa.”



Tavraasii Atanġum God-auruam 
aninŋagaik Nautchiaqaġvigmiñ 
Eden-mi nautchirriitquvlugik nunamik 
iliŋiksa iñuguqtitauviagniñ. 



  Kivaliñġanun 
                      nautchiaqaġvium 
qaunaksriḷiŋaruq cherubim-nik 
ikualaruamiglu savikpagmik 
saatqataaqtuamik suŋnamulliqaa. 
Tavra taaptuma kiñaliqaa 
qallipkaġniaŋitkaa 
napaaqtumun 
qaitchiḷḷaruamun 
iñuggunmik.



Adam-gum nalaqatigiŋagaa tuvaaqatini, aasii Eve 
siŋaiyauŋaruq. Iġñiqaŋaruq aasii uqallakłuni, “Atanġum 
ikayuqłuŋa iġñiqaqtitkaaŋa.” Aasii atchiŋagaa Cain-mik. 
Aquvatigun iġñiqalgitchuq, Abel-mik. Abel 
imnaiḷiqiriġuŋaruq, aglaan Cain 
                            nunaliqirauvluni. 



Qakugulimman, kivluivik tikiḷgiñman, Cain qaġġirriŋaruq 
nautchiat iḷaŋiññik aasii aitchuutigivlugich Ataniġmun. 
Aasiiḷi Abel qaġġirriŋaruq aŋayukłiġmik 
imnaiyaamik iġñimman imnaimi iḷaŋat, 
tuqułługu, aasii aitchuutigivlugich 
niqigigñiqtaŋich.



Atanġum iviġaumagiŋagaa Abel aitchuutigiraŋiḷḷu, 
aglaan ayyaŋagaa Cain, aitchuutigiraŋiḷḷu. Cain 
qinnalipiaġataŋaruq, taluġnaqsivḷuniḷu 
uumitchakpaił̣ł̣uni. 



Tavra Cain-gum uqallautigaa nukaaluni Abel, “Avuŋa 
aullallagluk nunamun.” Taavuŋaanikkamik nunamun, 
Cain-gum piyunagutigaa nukaaluni 
aasii tuqułługu.



Atanġum apiġigaa Cain, “Nauŋ imña nukaaluiñ Abel?” 
Cain-gum kiugaa, “Naluruŋa. Qaunagiugaqtuksraġiraġa 
nukaaluga?” Tavra Cain aullaŋaruq unił̣ł̣ugu Ataniq aasii 
iñuuniaqłuni nunami tairauruamik 
“Kukiḷuktuaġvik,” kivaliñġani 
Eden-gum.



Adam-lu Eve-lu iġñiqavsaaŋaruk allamik. Eve 
uqallaktuq, “God-im iġñiksritkaaŋa simmautiksraŋanik 
Abel-gum, Cain-gum tuquttaŋata.” 
Tavraasii atchiŋagaa Seth-mik. 



Aquvatigun, Adam iñuuvsaaŋaruq 800-tun 
iñugiaktigiruani ukiuni. Allaniglu miqłiqsivsaaŋaruq. 
Aasii Adam tuquŋaruq 930-tun 
ukiuqtutilaanikkami.



Atanġum qiñiqługu qanutun
   piḷuktualiqiriġuqtilaaŋiññik iñuich nunami 
qanutullu pigiitchuałhiñanik 
isumasiññaliġmata ataramik, 
isumaaliŋaruq savaaġiŋatilaaŋiññik
inillakługi nunamun. 

                                         Nunuuralipiallaŋaruq. 



Uqallakłuni aasii, “Suksraunġiġñiaġitka ukua
   iñuich savaaġiŋaratka, niġrutit, nunamiḷu 
paamġuqtuat, tiŋmiallu, qanukkii 
nunuuraliqsuŋa savaagiŋagapkich 
tamatkua.” 



Aglaan Atanġum iviġaumagiŋaniġaa Noah. Uvva 
quliaqtuaq Noah-kun. Iġñiqaŋaruq piŋasunik, 
Shem-miglu, Ham-miglu, Japheth-miglu. 
Noah sumik pasiñaġumiñaiññiqsuq 
               iñulluatatualuuvluniḷu 
                taimani. Iñuuŋaruq 
                  maliġuaqługu 
                  God. 

